
O‘ZBEKISTON TO‘QIMACHILIK SANOATINING 
RIVOJLANISH DINAMIKASI VA UNDA XORIJIY 
INVESTITSIYALARNING ROLI
Nazarova A.N.
Toshkent davlat iqtisodiyot universiteti tayanch doktaranti
Email: asalnazarova@gmail.com

Annotatsiya. Ushbu maqolada O‘zbekiston Respublikasining to‘qimachilik sanoati, ushbu soha bo‘yicha o‘tkazilgan 
tadqiqotlar tahlili, to‘qimachilik va kiyim-kechak sohasining rivojlanish dinamikasi, ishlab chiqarish hajmlarining o‘sish 
tendensiyalari hamda xorijiy investitsiyalarning bu jarayondagi o‘rni tahlil qilingan.

Kalit soʻzlar: to‘qimachilik sanoati, xorijiy investitsiyalar, raqobatbardoshlik, eksport, brend, aqlli to‘qimachilik, klaster tizimi.

Abstract. This article analyzes the textile industry of the Republic of Uzbekistan, the review of research conducted in this 
field, the development dynamics of the textile and garment sector, the growth trends of production volumes, and the role 
of foreign investments in these processes.

Key words: textile industry, foreign investments, competitiveness, export, brand, smart textiles, cluster system.

Аннотация. В данной статье проанализированы текстильная промышленность Республики Узбекистан, результаты 
исследований в этой сфере, динамика развития текстильной и швейной отрасли, тенденции роста объемов 
производства, а также роль иностранных инвестиций в этих процессах.

Ключевые слова: текстильная промышленность, иностранные инвестиции, конкурентоспособность, экспорт, 
бренд, умный текстиль, кластерная система.

K I R I S H
O‘zbekiston Respublikasida iqtisodiyotning barqaror o‘sishini ta’minlashda sanoat tarmoqlarining rivoji 

alohida ahamiyat kasb etadi. Iqtisodiyotimizning 3 foizini, sanoatning esa 14 foizini yaratayotgan to‘qimachilik 
tarmog‘i bugungi kunning muhim yo‘nalishlaridan biri sifatida e’tirof etiladi. Ushbu soha nafaqat mamlakat 
ichki bozorini tayyor mahsulot bilan ta’minlash, balki eksport salohiyatini oshirish, yangi ish o‘rinlari yaratish va 
hududlarning ijtimoiy-iqtisodiy rivojlanishini jadallashtirishi bilan ham ahamiyatlidir.

To‘qimachilik sanoati global ishlab chiqarishning asosiy qismi bo‘lib, ko‘plab mamlakatlarda qo‘shilgan 
qiymat va YaIMning muhim qismini tashkil qiladi. Xususan, statistik ma’lumotlarga ko‘ra, 2025-yilda to‘qimachilik 
va kiyim-kechak bozori taxminan 1,84 trillion AQSh dollariga baholangan bo‘lib, bu dunyo YaIMining 1,63 foiziga 
teng1. To‘qimachilik mahsulotlari eksportida yetakchi davlatlar — Bangladesh, Vyetnam va Hindistonda ushbu 
soha YaIMning 2–6 foiziga to‘g‘ri keladi. International Labour Organization (ILO) ma’lumotlariga ko‘ra, bugungi 
kunda tarmoqda qariyb 430 million kishi mehnat qilmoqda, ularning asosiy qismini (75 foiz) ayollar tashkil etadi2.

To‘qimachilik sanoati yurtimizda ham asosiy ishlab chiqaruvchi tarmoqlardan biri hisoblanib, uning 
iqtisodiyot barqarorligini ta’minlashdagi o‘rni beqiyosdir. Shu sababli, davlat miqyosida qabul qilinayotgan barcha 
qonunlar, qarorlar va strategiyalarda ushbu sohani rivojlantirishga alohida e’tibor qaratilmoqda. Oʻzbekiston 
Respublikasi Prezidentining 2017-yil 14-dekabrdagi “Toʻqimachilik va tikuv-trikotaj sanoatini jadal rivojlantirish 
chora-tadbirlari toʻgʻrisida” PF-5285-sonli3, 2019-yil 12-fevraldagi “Toʻqimachilik va tikuv-trikotaj sanoatini isloh 
qilishni yanada chuqurlashtirish va uning eksport salohiyatini kengaytirish chora-tadbirlari toʻgʻrisida” PQ-4186-
sonli4, hamda 2024-yil 1-maydagi “Toʻqimachilik va tikuv-trikotaj sanoatini rivojlantirishni yangi bosqichga olib 

1	  Statista, “Textile & Apparel Market Size Worldwide,” 2025
2	  World Trade Statistical Review 2023 // https://www.wto.org/english/res_e/booksp_e/wtsr_2023_e.pdf
3	  https://lex.uz/docs/-3459667
4	  https://lex.uz/ru/docs/-4199421

chiqish chora-tadbirlari toʻgʻrisida”gi PF-71-sonli5 Farmon va qarorlari ushbu tarmoqning rivojlanishi uchun 
mustahkam huquqiy asos yaratmoqda.

Bundan tashqari, O‘zbekiston Respublikasi Prezidentining 2022-yil 28-yanvardagi “2022–2026-yillarga 
mo‘ljallangan Yangi O‘zbekistonning taraqqiyot strategiyasi to‘g‘risida”gi PF-60-son6 Farmonida belgilangan 
83-maqsad doirasida to‘qimachilik mahsulotlari ishlab chiqarish hajmini 2 barobarga oshirish alohida vazifa 
sifatida belgilangan. Mazkur maqsadga muvofiq, milliy brendlarni rivojlantirish va ularning eksport hajmini 
kengaytirish, jumladan milliy va xorijiy brendli tayyor mahsulot eksportini 2026-yilda 5 milliard AQSh dollariga 
yetkazish, sohadagi ish o‘rinlari sonini 570 ming nafarga yetkazish, shuningdek amalga oshiriladigan 
loyihalarning ehtiyojidan kelib chiqib Toshkent to‘qimachilik texnoparki hamda boshqa oliy o‘quv yurtlarida 
malakali kadrlar tayyorlash vazifalari belgilangan.

Ushbu vazifalar va maqsadlarni ro‘yobga chiqarish uchun, eng avvalo, to‘qimachilik sanoatining hozirgi 
holatini to‘liq anglash, undagi zamonaviy tendensiyalarni chuqur tahlil qilish zarur. Shu nuqtayi nazardan, ushbu 
maqolada O‘zbekiston sanoatida to‘qimachilik tarmog‘ining o‘rni, asosiy rivojlanish ko‘rsatkichlari, mavjud 
muammolar hamda istiqboldagi yo‘nalishlar tahlil etiladi.

M A V Z U G A  O I D  A D A B I Y O T L A R  S H A R H I
O‘zbekiston to‘qimachilik sanoatining rivojlanish dinamikasi va unda xorijiy investitsiyalarning o‘rni 

bo‘yicha so‘nggi yillarda bir qator ilmiy tadqiqotlar va tahliliy ishlar chop etilgan bo‘lib, ularda asosan mamlakat 
to‘qimachilik sanoatining rivojlanish tendensiyalari, to‘g‘ridan-to‘g‘ri xorijiy investitsiyalarning ta’siri hamda 
sanoatni modernizatsiya qilishdagi muammolar va imkoniyatlar tahlil qilingan.

Xorijiy olimlardan Rudenko va hamkorlari o‘z tadqiqotlarida xorijiy investitsiyalarni jalb qilish orqali yuqori 
texnologiyali ishlab chiqarishni rivojlantirish hamda atrof-muhitga salbiy ta’sirni kamaytirish imkoniyatlariga 
alohida e’tibor qaratganlar [1].

Xitoylik tadqiqotchi Kim o‘zining “An Analysis of the Development of Textile Industry and Its Investment 
Attractiveness in Uzbekistan” nomli maqolasida O‘zbekiston to‘qimachilik sanoatining investitsiya jozibadorligini 
tahlil qilgan va to‘g‘ridan-to‘g‘ri xorijiy investitsiyalarning sanoatni global qiymat zanjirlariga integratsiya qilishdagi 
muhim omil ekanligini ko‘rsatgan. Shu bilan birga, muallif infratuzilma va malakali kadrlar yetishmasligini xorijiy 
investorlar uchun asosiy to‘siq sifatida baholagan [2].

Mahalliy olim Abdullayev “Viewpoints About Potential Stimulation and Possibilities of Investments on Textile 
Industry Uzbekistan” nomli maqolasida O‘zbekiston to‘qimachilik sanoatida investitsiyalarni rag‘batlantirish 
imkoniyatlarini tahlil qilgan. Muallif, ayniqsa, ipak tolasi qayta ishlash sohasida xorijiy investitsiyalarni jalb etish 
orqali sanoatni rivojlantirish imkoniyatlariga e’tibor qaratgan. Tadqiqotda xorijiy kapitalning mahalliy ishlab 
chiqarishni modernizatsiya qilish va eksport imkoniyatlarini kengaytirishdagi muhim roli alohida ta’kidlangan [3].

Sodiqov esa o‘z tadqiqotida O‘zbekiston to‘qimachilik sanoatining hozirgi holatini tahlil qilib, xorijiy 
investitsiyalarni jalb qilishdagi muvaffaqiyatlarni yoritgan. Muallif bozorning o‘sish salohiyatini va qulay 
investitsiya muhitini FDIning asosiy omillari sifatida baholagan [4].

Bundan tashqari, o‘zbek olimi Abdurakhmanov o‘z ilmiy ishida O‘zbekistonda to‘qimachilik sanoatida 
investitsiyalarni boshqarish mexanizmlarini tahlil qilib, xorijiy investitsiyalarning sanoat modernizatsiyasi va 
eksport hajmini oshirishdagi muhim rolini ko‘rsatgan. Shu bilan birga, u investitsiya jarayonida shaffoflik va 
barqarorlikni ta’minlash zarurligini ta’kidlagan [5].

Ismoilov 2024-yilda chop etilgan “The Role of Foreign Direct Investment (FDI) in Uzbekistan’s Economic 
Growth” nomli ishida O‘zbekiston iqtisodiy o‘sishida FDIning umumiy rolini o‘rganib, to‘qimachilik sanoatini 
alohida misol sifatida tahlil qilgan. Tadqiqotda FDIning sanoatni diversifikatsiya qilish va global bozorda 
raqobatbardoshlikni oshirishdagi ta’siri chuqur o‘rganilgan hamda xorijiy investorlar uchun infratuzilma va 
huquqiy barqarorlikni ta’minlash zarurligi qayd etilgan [6].

T A D Q I Q O T  M E T O D O L O G I YA S I
Ilmiy maqolani yoritishda to‘qimachilik tarmog‘i va undagi zamonaviy tendensiyalarga oid O‘zbekiston 

Respublikasining qonunlari, O‘zbekiston Respublikasi Vazirlar Mahkamasining qarorlari, O‘zbekiston 
Respublikasi Prezidentining asarlari hamda iqtisodiy, ijtimoiy va siyosiy sohalardagi taniqli olimlarning ilmiy 
ishlari o‘rganildi. Shu bilan birga, tadqiqot jarayonida mavzuga oid statistik ma’lumotlar va nazariyalarni tahlil 
qilishda mantiqiy fikrlash, ilmiy mushohada, tizimli yondashuv, statistik hamda qiyosiy tahlil usullari qo‘llanildi. 
Mavzuni yoritishda ilmiy-texnik axborot manbalari — darsliklar, o‘quv qo‘llanmalar, xorijiy adabiyotlar, davriy 
matbuot nashrlari, ilmiy-amaliy anjuman materiallari va internet ma’lumotlaridan foydalanildi.

5	  https://lex.uz/uz/docs/-6908347
6	  https://lex.uz/uz/docs/-5841063

T A H L I L  V A  N A T I J A L A R
O‘zbekiston Respublikasi jahon bozorida paxta xomashyosi yetishtirish bo‘yicha yetakchi davlatlardan biri 

sifatida ajralib turadi. Shu sababli, mamlakat iqtisodiy siyosatida to‘qimachilik sanoati nafaqat xom ashyoni 
chuqur qayta ishlash, balki yuqori qo‘shilgan qiymatga ega tayyor mahsulotlar ishlab chiqarish va ularni tashqi 
bozorlarga eksport qilish imkoniyatlarini kengaytiruvchi strategik tarmoq sifatida qaraladi. Ushbu soha mamlakat 
yalpi sanoat ishlab chiqarish hajmining sezilarli qismini tashkil etib, tayyor mahsulotlar eksportida ham yetakchi 
o‘rinlardan birini egallaydi. Xususan, so‘nggi yillarda to‘qimachilik tarmog‘i yalpi ichki mahsulotda, sanoat ishlab 
chiqarishida hamda tashqi savdoda barqaror o‘sish sur’atlarini namoyon qilmoqda (1-rasm).

1-rasm. To‘qimachilik mahsulotlari va kiyim-kechak ishlab chiqarish hajmi7

Yuqoridagi rasm ma’lumotlari so‘nggi 15 yilda O‘zbekiston to‘qimachilik va kiyim-kechak sanoati ishlab 
chiqarish hajmlarida barqaror hamda yuqori sur’atli o‘sish kuzatilganini tasdiqlaydi. Statistik ma’lumotlarga 
ko‘ra, 2010-yilda to‘qimachilik mahsulotlari ishlab chiqarish hajmi 4,8 trln so‘mni tashkil etgan bo‘lsa, 2024-
yil yakunida ushbu ko‘rsatkich 89,5 trln so‘mga yetgan. Mazkur davr mobaynida kiyim ishlab chiqarish hajmi 
yanada yuqori intensivlikda rivojlanib, 2010-yildagi 0,58 trln so‘mdan 2024-yilda 31,8 trln so‘mga yetgan va 
natijada 55 baravardan ortiq o‘sishga erishilgan.

Dinamik tahlil shuni ko‘rsatadiki, to‘qimachilik mahsulotlari ishlab chiqarish hajmi sanoatning asosiy 
tayanch segmenti bo‘lib qolayotgan bo‘lsa-da, kiyim-kechak ishlab chiqarishning yuqori sur’atlarda o‘sishi 
mamlakatning chuqur qayta ishlash va qo‘shilgan qiymatni oshirish siyosati samaradorligini yaqqol namoyon 
etadi. Ushbu tendensiyalar bir tomondan ichki bozor talabining kengayishini, ikkinchi tomondan esa tashqi 
bozorlarda raqobatbardosh tayyor mahsulotlar ulushining ortib borayotganini anglatadi.

Shuningdek, klaster tizimining joriy etilishi, soliq va bojxona imtiyozlarining qo‘llanilishi, xorijiy investitsiyalar 
oqimi hamda xalqaro standartlarga mos ishlab chiqarish texnologiyalarining keng tatbiq etilishi soha o‘sishining 
asosiy drayverlari sifatida e’tirof etiladi. To‘qimachilik sohasi sanoat mahsulotlari ishlab chiqarish hajmida ham 
sezilarli ulushga ega bo‘lib, 2025-yilda tarmoq sanoatning 14 foizini tashkil etmoqda (2-rasm):

2-rasm. To‘qimachilikning sanoatdagi ulushi8

7	  Statistik ma’lumotlar asosida muallif tomonidan tuzildi
8	  Muallif ishlanmasi

Yuqorida ta’kidlanganidek, to‘qimachilik mahsulotlari ishlab chiqarish hajmining o‘sishi bevosita sohaga 
jalb etilayotgan xorijiy investitsiyalar hajmi bilan uzviy bog‘liqdir. Chet el kapitalining kirib kelishi tarmoqni 
faqat xomashyo yetkazib beruvchi emas, balki tayyor mahsulot ishlab chiqaruvchi hamda xalqaro bozorda 
raqobatbardosh soha sifatida rivojlantirishda muhim strategik omil bo‘lib xizmat qiladi. So‘nggi yillarda ushbu 
yo‘nalishga yo‘naltirilayotgan xorijiy investitsiyalar hajmi sezilarli darajada ortgani kuzatilmoqda. Buni quyidagi 
grafikda yaqqol ko‘rish mumkin (3-rasm). 

3-rasm. To‘qimachilik mahsulotlari va kiyim-kechak ishlab chiqarishga jalb qilinayotgan to‘g‘ridan-to‘g‘ri xorijiy 
investitsiyalar hajmi9

To‘qimachilik sohasiga to‘g‘ridan-to‘g‘ri xorijiy investitsiyalarni jalb etishning asosiy maqsadi — 
O‘zbekistonda ishlab chiqarilgan yuqori navli paxta tolasidan foydalangan holda yuqori sifatli, qo‘shimcha 
qiymatga ega mahsulotlar ishlab chiqarishga qodir xorijiy kompaniyalarni jalb etishdan iborat. Shu orqali xorijiy 
investitsiyalar nafaqat ichki ishlab chiqarish quvvatlarini kengaytirishga, balki xalqaro bozorlarda O‘zbekiston 
mahsulotlari ulushini oshirishga xizmat qilmoqda. Qayd etish lozimki, O‘zbekiston to‘qimachilik mahsulotlari 
eksportining geografiyasi ham yildan-yilga kengayib, Yevropa, Osiyo va MDH davlatlari asosiy hamkorlar sifatida 
shakllanmoqda. Statistik ma’lumotlarga ko‘ra, bugungi kunda O‘zbekiston 55 dan ortiq davlatga to‘qimachilik 
mahsulotlarini eksport qilmoqda va dunyo to‘qimachilik eksport hajmining 0,48 foizini tashkil etmoqda.

X U L O S A  V A  T A K L I F L A R
Yuqoridagi tahlillar shuni ko‘rsatadiki, O‘zbekiston Respublikasi to‘qimachilik sanoati mamlakat 

iqtisodiyotining yetakchi tarmoqlaridan biri sifatida barqaror o‘sish sur’atlarini namoyon etmoqda. So‘nggi 
yillarda ishlab chiqarish hajmlarining sezilarli darajada ortishi, ayniqsa kiyim-kechak segmentining yuqori 
intensivlikda rivojlanishi, chuqur qayta ishlash siyosati va qo‘shilgan qiymatni oshirishga qaratilgan chora-
tadbirlarning samarali ekanini tasdiqlaydi. Soha yillik 3–4 milliard AQSh dollari miqdorida eksport daromadini 
ta’minlab, yuz minglab yangi ish o‘rinlarini yaratmoqda. Biroq, global bozorda raqobatni kuchaytirish uchun 
modernizatsiya, barqarorlik va innovatsiyalarga yanada ko‘proq e’tibor qaratish zarur.

To‘qimachilik sanoatini yanada rivojlantirish va jahon bozorida uning raqobatbardoshligini oshirish 
maqsadida muallif quyidagi chora-tadbirlarni taklif etadi:

To‘qimachilik sanoatini rivojlantirishning asosiy yo‘nalishlaridan biri sifatida paxta yetishtirishdan tayyor 
kiyim-kechak ishlab chiqarishgacha bo‘lgan to‘liq ishlab chiqarish siklini yaratish.

Xorijiy investitsiyalarni jalb qilish orqali yangi texnologiyalarni joriy etish va mavjud klasterlarni modernizatsiya 
qilish.

9	  Statistik ma’lumotlar asosida muallif tomonidan tuzildi

Uskunalar va ehtiyot qismlar importini bojxona bojlaridan ozod qilish hamda import tartibini soddalashtirish.
Aqlli to‘qimachilik va sintetik tolalar ishlab chiqarishni rivojlantirish, shuningdek, axborot-kommunikatsiya 

texnologiyalari (ICT) va zamonaviy dizayn yondashuvlarini keng qo‘llash.
O‘zbekiston to‘qimachilik mahsulotlarini xalqaro ko‘rgazmalarda faol targ‘ib qilish, milliy brendlarni 

rivojlantirish va mashhur dizaynerlar litsenziyasi ostida mahsulot ishlab chiqarishni yo‘lga qo‘yish.
Eksportda ekologik standartlarni oshirish, xususan organik paxta va qayta ishlanadigan tolalarga 

bosqichma-bosqich o‘tishni jadallashtirish.

